
MENIMBA ILMU MELENTUR PENGALAMAN



ANJUNG TAMU ONLINE: Kebajikan anak-anak yatim sememangnya menjadi perkara
penting yang perlu diberikan perhatian oleh semua pihak. Selain daripada kehilangan
tempat untuk bergantung, mereka juga kehilangan tempat untuk mengadu dan
bermanja. Dalam usia yang begitu muda tentunya mereka amat memerlukan sokongan
untuk mendapatkan ilmu dan pengalaman yang konstruktif dalam meneruskan
kehidupan.

Menyedari perkara ini sebagai tanggungjawab bersama, maka Bahagian Bahasa
Melayu, Jabatan Pengajian Bahasa, Pusat Pengajian Pendidikan dan Bahasa Moden
(PPPBM) UUMCAS dengan kerjasama Pertubuhan Bekas Penghuni Institusi di bawah
Jabatan Kebajikan Masyarakat Malaysia telah menganjurkan lawatan ke UUM bagi
menyuntik semangat anak-anak yatim agar bertekad dan beriltizam untuk melanjutkan
pengajian dengan harapan agar dapat merubah masa depan mereka sehingga
berupaya berdikari, berdaya maju serta turut menyumbang kepada kemajuan agama,
masyarakat, bangsa dan negara.

Dalam hal ini, 40 orang anak-anak yatim dan sukarelawan yang tiba di Welcome
Centre turut dirai sempena sambutan Discover UUM 2016. Menurut Pengerusi

Yayasan Jabatan Kebajikan Masyarakat Malaysia, Che Rozi Azrul Che Aziz, “kami
berharap agar aktiviti yang dilaksanakan ini dapat memberi semangat dan perangsang
kepada anak-anak yatim untuk melanjutkan pengajian ke institusi pengajian tinggi”.

‘Kami amat terharu dengan layanan mesra dan penyampaian maklumat yang
terperinci”, katanya yang mengiringi anak yatim mendengar taklimat umum tentang
UUM.

Dalam pada itu, pensyarah Bahasa Melayu PPPBM, Prof. Madya Dato’ Nuraini Yusoff
berkata, “kita sebagai warga UUM perlu prihatin tentang persekolahan dan
pembelajaran anak-anak yatim bagi memastikan mereka tidak ketinggalan dan
mempunyai peluang yang sama rata dengan rakan-rakan mereka yang lebih
beruntung”

Dalam program ini juga, pensyarah Bahasa Melayu PPPBM, Puan Nor Hafidah Ibrahim
menyampaikan sumbangan untuk pengendalian aktiviti yang dianjurkan selama dua
hari di EDC UUM. Ahli rombongan kelihatan begitu ceria berkelah di Welcome Centre
dan seterusnya mengadakan lawatan ke seluruh kampus sebelum menjamu selera di
Cafe Restoran Minang, Kompleks Pusat Islam UUM. Silaturrahim yang terjalin diharap
dapat diteruskan pada masa yang akan datang.

